
უაკ 004.5 

ისტორიულ მონოგრაფიაში განხილულია საქართველოს 80-90−იან წლებში მეცნიერებისა 

და წარმოების  ერთობლივი თანამშრომლობის საფუძველზე განხორციელებული ინოვაციური 

გამოწვევები. კერძოდ  კომპლექსური ავტომატიზაციის პროექტის შესრულება და დანერგვა 

მსუბუქი მრეწველობის ობიექტებზე, პირველი ქართული ERP სისტემის სახით, მეცნიერებისა და 

ტექნიკის კომიტეტის სახალხო მეურნეობის მართვის ინსტიტუტის, სტუ-ს მართვის 

ავტომატიზებული სისტემების კათედრისა და თბილისის N1 ტრიკოტაჟის ფაბრიკის („ოქსინო“) 

ბაზაზე. სისტემაში რეალიზებულია მარკეტინგის, საწარმოო და ტექნოლოგიური პროცესების 

მენეჯმენტის, დაპროექტების ავტომატიზაციის და ოპერატიული მართვის ამოცანები 

ხელოვნური ინტელექტის მეთოდების გამოყენებით. წარმოდგენილია მიღებული ინოვაციური 

სამეცნიერო-ტექნიკური შედეგების როგორც ისტორიული მნიშვნელობა, ასევე თანამედროვე 

განვითარების ტენდენციები. მონოგრაფია გამიზნულია ინფორმატიკისა და მართვის 

საინფორმაციო სისტემების, საწარმოო პროცესების ავტომატიზაციის, განაწილებული 

სისტემების ობიექტ-ორიენტირებული ანალიზისა და დაპროექტების, იმიტაციური 

მოდელირების, ალგორითმული სტრუქტურებისა და პროგრამული მოდულების 

ოპტიმიზაციის ამოცანების გადაწყვეტით დაინტერესებული სპეციალისტებისათვის, 

აგრეთვე სტუდენტებისა და დოქტორანტებისათვის. 

The present historical monograph discusses the innovative challenges implemented in Georgia 

during 1980s and 1990s based on the joint cooperation of science with production industry. In particular, 

implementation and implementation of a complex automation project at light industry facilities in the 

form of the first Georgian ERP system. On the basis of the Institute of Public Economy Management of 

the Committee of Science and Technology, the Department of Automated Management Systems of Stu, 

and Tbilisi N1 Knitting Factory ("Oxino"). The system realizes the tasks of marketing, production and 

technological process management, project automation and operational management using artificial 

intelligence methods. The historical significance of the obtained innovative scientific-technical results as 

well as the trends of modern development are presented. The monograph is intended for specialists 

interested in solving problems of informatics and management information systems, automation of 

production processes, analysis and design of distributed systems, simulation modeling, optimization of 

„ ვუძღვნით კიბერნეტიკის, ხელოვნური ინტელექტისა და მართვის სისტემების 

სფეროს გამოჩენილი მეცნიერების ვლადიმერ ჭავჭანიძის და მინდია სალუქვაძის 
ნათელ ხსოვნას “ 

ვლადიმერ ჭავჭანიძე  (1920-2010) 
Vladimer Chavchanidze 

(1933-2018)  მინდია სალუქვაძე 
Mindia Salukvadze 

საქართველოში კიბერნეტიკისა და ხელოვნუ-

რი ინტელექტის სამეცნიერო მიმართულების 

ფუძემდებელი, მეცნიერებათა ეროვნული აკადე-

მიის აკადემიკოსი, დიდი მეცნიერი და საზოგა-

დო მოღვაწე - ვოვა ჭავჭანიძე  დაიბადა 22.09.1920 

ქ. სოხუმში. დაამთავრა თბილისის სახელმწიფო 

უნივერსიტეტი (1941), იყო საქართველოს მეცნიე-

რებათა აკადემიის კიბერნეტიკის ინსტიტუტის 

დირექტორი (1960-1981). თსუ-ში „თეორიული 

კიბერნეტიკის“ კათედრის დამაარსებელი და 

გამგე (1969). 1980-იანი წლებიდან ხელმძღვანე-

ლობდა ა. ელიაშვილის მართვის სისტემების 

ინსტიტუტის მანქანური ინტელექტის პრობლე-

მების განყოფილებას. 300-ზე მეტი სამეცნიერო 

ნაშრიმის და 20-ზე მეტი გამოგონების ავტორი. 

მისი შრომები ეხება ფიზიკის, გამოყენებითი 

მათემატიკის, კიბერნეტიკისა და ხელოვნური 

ინტელექტის თეორიის საკითხებს. მრავალი 

საერთაშორისო და საკავშირო კონფერენციის, 

სიმპოზიუმის და სკოლა-სემინარის ხელმძღვა-

ნელი და აქტიური მონაწილე. საზღვარგარეთის 

სამეცნიერო წრეებში აღიარებული კიბერნეტი-

კოსი, სადისერტახიო საბჭოს წევრი, მრავალი 

სადოქტორო დისერტაციის 1-ელი ოპონენტი, 

კონსულტანტი და ახალი თაობის აღმზრდელი 

ინფორმატიკის, ხელოვნური ინტელექტისა და 

მათემატიკის სფეროებში. სტუ-ის კიბერნეტიკის 

ინსტიტუტს 2010 წლიდან მიენიჭა აკადემიკოს 

ვლადიმერ ჭავჭანიძის სახელი.   

დიდი ქართველი მეცნიერი, პოლოტიკოსი და 

საზოგადო მოღვაწე მინდია სალუქვაძე დაიბადა 

3.05.33 ქ. თბილისში. დაამთავრა თსუ-ს ფიზიკის 

ფაკულტეტი (1955) და ასპირანტურა (1961). 

მუშაბდა 55-ე სკოლაში ფიზიკის მასწავლებლად, 

შემდეგ მეცნიერებათა აკადემიის ა. ელიაშვილის  

სახ. მართვის სისტემების ინსტიტუტში უმცროსი 

მეცნიერ თანამშრომლიდან  მის დირექტორობამ-

დე. იყო ინსტიტუტის სამეცნიერო საბჭოს თავ-

მჯდომარე. საქართველოს მეცნიერებათა ეროვ-

ნული აკადემიის აკადემიკოსი, აკადემიის 

გამოყენებითი მექანიკის, მანქანათმშენებლობისა 

და მართვის პროცესების განყოფილების აკადე-

მიკოს-მდივანი (2007-2018). საქართველოში და 

საზღვარგარეთ გამოცემული აქვს 150-ზე მეტი 

სამეცნიერო ნაშრომი, 15 მონოგრაფია და 5 

სახელმძღვანელო. მათ შორის აშშ-ში  უნიკალური 

მონოგრაფია მრავალკრიტერიული ოპტიმიზაცი-

ის სფეროში. სამეცნიერო ლიტერატურაში 

შესულია ტერმინები „სალუქვაძის მეთოდი", 

„სალუქვაძის ამოხსნა", „სალუქვაძის პრინციპი", 

„სალუქვაძის ოპტიმუმი". მიღებული აქცს 

საქართველოს სახელმწიფო პრემია, მეცნიერებისა 

და ტექნიკის დარგში (2004), ასევე საუნივერსი-
ტეტო სახელმძღვანელოსათვის „ოპტიმალური და 
ადაპტური სისტემები" (1997). არის ღირსების 

ორდენის და გიორგი ნიკოლაძის სახელობის 

პრემიის ლაურეატი. კითხულობდა ლექციებს 

სტუ-ს „მართვის სისტემების“ კათედრაზე. იყო 

ინფორმატიკის ფაკულტეტის სადისერტაციო 

საბჭოს აქტიური წევრი.   

წინასიტყვაობა  

(ისტორიული ფაქტები და მოტივაცია) 

ძვირფასო მკითხველო, კოლეგებო და სტუდენტებო, წინამდებარე „ისტორიული“ 

მონოგრაფია ეხება „ინფორმატიკისა და მართვის სისტემების“ ფაკულტეტის ახალგაზრდა 

მეცნიერთა სამეცნიერო მუშაობის ერთ-ერთ ფრაგმენტს. კერძოდ, წინა საუკუნის 80-90 -იან 

წლებში საქართველოში „საწარმოო პროცესების ავტომატიზაციისა და მართვის საინფორმაციო 

სისტემების“ სამეცნიერო-პრაქტიკული მიმართულების განვითარებას. კონკრეტულად კი 

პირველი ქართული ERP სისტემის (Enterprise Resource Planning  საწარმოო რესურსების 

დაგეგმვა) შექმნა. ასეთი ტერმინი (აბრევიატურა) და სისტემები ამ პერიოდში არ არსებობდა, იგი 

90-იანი წლებიდან იწყებს განვითარებას ამერიკისა და ევროპის ქვეყნებში. 

ჩვენი დღევანდელი (2023 წ.) გადმოსახედიდან, ERP-ები ინფორმაციული სისტემების ერთ-

ერთი ტიპია, ორგანიზაციული სისტემების (ან პროდუქციის საწარმოო კორპორაციების, 

ფირმების) კომპლექსური ავტომატიზაციის თვალსაზრისით.  

წიგნის „ისტორიულობა“ მდგომარეობს იმაში, რომ საქართველოს ტექნიკური 

უნივერსიტეტის ინფორმატიკისა და მართვის სისტემების ფაკულტეტზე (ასპირანტის, შემდეგ 

დოქტორანტის, გია სურგულაძის მიერ) შემუშავდა და დაინერგა საქართველოსა და (ყოფილი) 

საბჭოთა კავშირის მრავალ საწარმოსა და ორგანიზაციაში (40-30 წლის წინ) მონაცემთა 

რელაციური ბაზების, პეტრის ქსელებით იმიტაციური მოდელირების სისტემების და 

ხელოვნური ინტელექტის (ექსპერტული) სისტემების უნიკალური შედეგები. ეს სამეცნიერო 

მიღწევები განხილულ იქნა პეტერბურგის ელექტროტექნიკის უნივერსიტეტის (საკანდიდატო 

დისერტაცია-1980) და საქართველოს ტექნიკური უნივერსიტეტის (სადოქტორო დისერტაცია-

1993) მართვის სისტემების და პროექტირების ავტომატიზაციის სადისერტაციო საბჭოებზე.   

ისტორიული ფაქტია ისიც, რომ პოლიტიკური რეფორმების („პერესტროიკის“) დასაწყისმა 

საბჭოთა კავშირში (1985 წ.), რომელიც მ. გორბაჩოვის მოსვლამ ქვეყნის სათავეში და  

ე. შევარდნაძის დანიშვნამ საკავშირო საგარეო საქმეთა მინისტრად მოსკოვში - ხელი შეუწყო 

კომპიუტერული ტექნიკისა და ინფორმაციული ტექნოლოგიების მასობრივ შემოტანას საბჭოთა 

კავშირში !  მანამდე (ლ. ბრეჟნევის „უძრაობის“ პერიოდი) აშშ და NATO-ს ქვეყნები, პოლიტიკური 

თვალსაზრისით,  არ აწვდიდნენ საბჭოთა კავშირის ქვეყნებს კომპიუტერულ ტექნიკას. ე. 

შევარდნაძის პირველი ვიზიტი აშშ-ის პრეზიდენტთან, რონალდ რეიგანთან აღმოჩნდა მეტად 

წარმატებული და „დათბა“ ურთიერთობა ორ დიდ მმართველ სახელმწიფოს შორის. ამის შემდეგ, 

საბჭოთა ქვეყნების უნივერსიტეტებს მიეცათ უფლება სასწავლო პროცესის პარალელურად 

განეხორციელებინათ სამეცნიერო-ტექნიკური პროექტები კომერციული ხელშეკრულებების 

ბაზაზე, შეექმნათ თვითდაფინანსებაზე მყოფი კოოპერატივები, ცენტრები. 

საქართველოს მეცნიერებისა და ტექნიკის კომიტეტის სახალხო მეურნეობის მართვის 

ინსტიტუტის, სტუ-ს მართვის ავტომატიზებული სისტემების კათედრისა და თბილისის N1 

ტრიკოტაჟის ფაბრიკის („ოქსინო“ - გენერალური დირექტორი თამაზ ცინცაძე) ბაზაზე 

ჩამოყალიბდა პირველი სახელშეკრულებო პროექტი (ისტორიული კონტრაქტი) - წარმოების 

კომპლექსური ავტომატიზაციის მიზნით (გ. სურგულაძის, როგორც ძირითადი შემსრულებლის 

სტატუსით. ხელმძღვანელი პროფ. გ. ბუკია).  

თ. ცინცაძე, როგორც ისტორიულად ცნობილი  

პიროვნება, გახლდათ გპი-ს სამთო-გეოლოგიის და 

მსუბუქი მრეწველობის ფაკ-ების კურსდამთავრე-

ბული და 50-იანი წლების „გეპეის ჯაზის“ კვარტეტის 

აქტიური წევრი (ნახ.1. სიმღერა-„ექსპრესი წყალტუბო 

 ქუთაისი“).  

დაიწყო ჩვენი გუნდის ინტენსიური მუშაობა 

ფაბრიკაში  ბიზნესის- და ტექნგოლოგიური პროცე-

სების შესასწავლად და ძირითადი ამოცანების 

ტექნიკური დავალების შესადგენად.   

 

 

1986-1987 წლებში საპროექტო სისტემაში რეალიზებული იყო მარკეტინგის, საწარმოო და 

ტექნოლოგიური პროცესების მენეჯმენტის, დაპროექტების ავტომატიზაციის და ოპერატიული 

მართვის ამოცანები კლასიკური და ხელოვნური ინტელექტის მეთოდების გამოყენებით. 

მარკეტინგული პროცესების ავტომატიზებული სისტემის საწარმოო-ექსპერიმენტული 

გამოცდა (პრაქტიკული დანერგვა) ჩატარდა საქართველოს მსუბუქი მრეწველობის საწარმოო 

ობიექტების დარგობრივ ბაზრობაზე (თბილისის დიდუბის საგამოფენო პავილიონში Expo 

Georgia). დარგობრივი სამინისტროს ხელმძღვანელობით ჩატარდა საქართველოს 20-ზე მეტი 

საქსოვი, სამკერვალო და სხვა ფაბრიკების საკუთარი პროდუქციის გამოფენა-გაყიდვის პროცესი 

(წლიური კონტრაქტების გაფორმება სავაჭრო ორგანიზაციებთან). 

ჩვენი პროგრამული აპლიკაციით („კონტრაქტების ავტომატიზაცია“) N1 ტრიკოტაჟის 

ფაბრიკის მხარდაჭერა იმდენად ეფექტური აღმოჩნდა, რომ ერთ კვირაში 7 ახალი დამკვეთი 

დაფიქსირდა (მაგ., თბილისის საქსოვი ფაბრიკები „ბახტრიონი“,  „1 მაისის“, ქუთაისის, ბათუმის, 

თელავის და სხვ.). მათი ინტერესი გამოიწვია სისტემის მოქნილობამ და კონტრაქტების სწრაფად 

გაფორმების პროცესმა. აგრეთვე მომავალი, საკავშირო ბაზრობის მოახლოვებამ (მოსკოვში). 

სტუ-ს ასოც.პროფ. თეიმურაზ დოლიძე და მე, ჩვენი 2 პერსონალური კომპიუტერით 

(Robotron 1715), კონტრაქტის საფუძველზე გავყევით ქართულ ფირმებს მოსკოვში, „ცსკ-ს 

მანეჟის“ პავილონში (1987), მოვემსახურეთ „საფეიქრო-საქსოვი“ ფირმების წარმომადგენლებს  

პროდუქციის გასაღების საკავშირო მასშტაბის კონტრაქტების ფორმირების ავტომატიზაციაში. 

მომდევნო წლებში ჩვენ მიერ გაფართოვდა საწარმოო პროცესების კომპლექსური 

ავტომატიზაციის საკითხები მარკეტინგული თვალსაზრისით. კერძოდ, შემუშავებულ იქნა  

ქ. თბილისის ვაჭრობის სამმართველოს (ქსოვილების, ტანსაცმლის, ფეხსაცმლების და სხვ. 

პროდუქციის მაღაზიების) სტრატეგიული დაგეგმვის და ოპერატიული მართვის ავტომა-

ტიზებული სისტემები. წიგნში შევიტანეთ ასევე სოფლის მეურნეობის სფეროდან აგრო-

სამრეწველო კომპლექსების და მათი ობიექტების (მეურნეობები, ფერმები და სხვ.) 

კომპიუტერიზაციის ამოცანების გადაწყვეტის შედეგები (მაგალითად, გორის რაიონის 

მაგალითზე, სახელშეკრულებო კონტრაქტით ვახორციელებდით საფინანსო, სააღრიცხვო და 

სასოფლო-სამეურნეო ტექნოლოგიური პროცესების ავტომატიზაციას). 

საქართველოს ტექნიკური უნივერსიტეტის 100 წლის იუბილემ შეგვახსენა, რომ 

აკადემიკოსების ვლადიმერ ჭავჭანიძის და მინდია სალუქვაძის რეკომენდაციები (1993, 

დისერტაციის „ავტომატიზებული სამუშაო ადგილების ქსელის დაპროექტების ტექნოლოგია“ 

დაცვის დროს) ასახულიყო მონოგრაფიაში... ვერ შევასრულეთ ! ახლა, 30 წლის შემდეგ სტუ-ს 

საიუბილეო თარიღთან დაკავშირებით, ჩამოვიღეთ თაროდან ეს, პირველი ქართული ERP 

სისტემის (1990) პროტოტიპი და ვაქვეყნებთ მას - ძვირფასი აკადემიკოსების საპატივსაცემოდ ! 

„ნათელი მათ ხსოვნას !“     

ავტორი: პროფ. გ. სურგულაძე 

ნახ.1. „გეპეის კვარტეტი“ (50-ანი წ.):     

შოთა ხარაბაძე, თამაზ ცინცაძე, გურამ 

ბაკურაძე და გურამ ბზვანელი  

